РАБОТНА ВЕРЗИЈА

Закон за спортска академија
Член 1

Со овој закон се уредуваат организирањето, запишувањето на учениците и реализацијата на воспитно-образовниот процес  во спортска академија. 
Член 2
За прашањата што не се уредени со овој закон, а се однесуваат на спортска академија, се применуваат одредбите од Законот за средното образование.
Член 3
Во спортската академија се остваруваат планови и програми за гимназиско образование.
Член 4
(1) Спортска академија е државно средно училиште и се основа само за остварување на планови и програми за гимназиско образование на одредени категории на ученици за кои државата има посебен интерес.

(2) Дејноста што се остварува во спортската академија е од јавен интерес и се врши како јавна служба.
Член 5
Спортската академија има својство на правно лице и се запишува во Централниот регистар на Република Македонија. 

Член 6
(1) Спортска академија основа Владата на Република Македонија, ако:
- постојат потреби на државата од одреден вид спортски кадри,
- се донесени наставни планови и програми за воспитно-образовна работа,
- се обезбедени соодветни простории и опрема за остварување на дејноста,
-  е обезбеден потребен број лица кои ги исполнуваат условите утврдени за наставници и стручни соработници во средното образование и истакнати спортски стручњаци од соодветна спортска област - тренери на ученици  и 
- се исполнети и другите услови кои се утврдени со нормативите и стандардите за основање на спортска академија заради вршење на дејноста. 

(2) Нормативите и стандардите од ставот (1) алинеја 6 на овој член за основање на средно училиште ги утврдува министерот надлежен за вршење на работите од областа на образованието (во натамошниот текст: министерот), на предлог на Бирото за развој на образованието.

Член 7
Мрежата на спортски академии ја утврдува Владата на Република Македонија, по предлог на министерството надлежно за вршење на работите од областа на образованието (во натамошниот текст: Министерството).

Член 8
(1) Во  спортска академија  се  запишуваат  редовни  ученици  кои  завршиле  основно образование.
 (2) Во спортска академија можат да се запишат и надарени ученици со незавршено основно образование, по претходна согласност од Министерството, со обврска паралелно да се здобијат со основно образование.
Член 9
(1) Статус на ученик во спортска академија се стекнува со запишување во спортска академија.
(2) Основни критериуми за запишување на ученик во спортска академија е да има завршено основно образование, стекнат успех во основното образование и имање потврда за способности за спортски вештини.
(3) На ученикот кој се запишува во спортска академија задолжително му се врши проверка на способностите за спортски вештини.

 (4) Посебните критериуми за запишување на учениците во спортска академија ги утврдува министерот, на предлог на соодветните спортски федерации, а по претходно мислење на Бирото за развој на образованието.
Член 10
(1) Министерството објавува јавен повик за проверување на способностите за спортски вештини на учениците кај кои има интерес  за запишување во спортска академија.
(2) Проверката на способностите за спортски вештини ја вршат стручни тимови составени од лица од Министерството и од соодветните спортски федерации.

(3) На ученик кој ќе оствари потребен број на бодови од проверката од став (1) на овој член му се издава потврда дека поседува способности за спортски вештини за запишување во спортска академија.

(4) Формата и содржината на потврдата за поседување на способности за спортски вештини за запишување во спортска академија ја утврдува министерот.
Член 11
 Начинот на проверката на способностите за спортски вештини на учениците за запишување во спортска академија, институциите кои учествуваат во проверката, како и бодирањето на резултатите од проверката на психомоторичките способности ги утврдува министерот, на предлог на соодветните спортски федерации и Бирото за развој на образованието.

Член 12
(1) За ученикот во спортска академија кој е со место на живеење различно од местото во кое е спортската академија, Министерството обезбедува сместување во ученички дом.

(2) Соодветната спортска федерација за учениците запишани во спортска академија организира бесплатен превоз од училиштето до местото каде се реализираат спортските тренинзи за учениците (практичната настава). 
(3) Соодветната спортска федерација за учениците запишани во спортска академија организира бесплатен превоз од училиштето до местото каде се реализираат натпреварите во кои учествуваат ученици од спортска академија. 

(4) Соодветната спортска федерација за учениците запишани во спортска академија обезбедува соодветна спортска опрема.

Член 13

Оценката за наставните предмети по практична настава заеднички ја утврдуваат наставникот и тренерот на учениците.
Член 14
Учениците во спортската академија по завршувањето на четврта година на образование полагаат државна матура или училишна матура.
Член 15
(1) Воспитно-образовната работа во спортска академија ја остваруваат наставници, стручни соработници (педагог и психолог) и истакнати спортски стручњаци од соодветна спортска област - тренери на ученици (во натамошниот текст: тренери) .

(2) Наставниците и стручните соработници од став (1) на овој член треба да ги исполнуваат условите од Законот за средното образование и нормативот за наставен кадар во средното образование.
(3) Општи критериуми за тренер од став (1) на овој член е да ги исполнува условите утврдени во член 27 од Законот за спортот, со правосилна судска пресуда да не му е изречена казна или прекршочна санкција забрана за вршење на професија, дејност или должност и да познава најмалку еден светски јазик.
(4) Соодветната спортска федерација објавува јавен оглас за тренери  и врши селекција на тренери кои ги исполнуваат општите и посебните критерими од ставовите (3) и (6) на овој член.

(5) Тренерот од став (4) на овој член го ангажира спортската академија најмногу за периот до две учебни години, а по претходна согласност од Министерството.

(6) Посебните критериуми за тренер од став (1) на овој член ги утврдува министерот, на предлог на соодветната спортска федерација, а по претходно мислење од Агенцијата за млади и спорт.

Член 16
(1) Средствата за финансирање на спортската академија се обезбедуваат од  Буџетот  на  Република  Македонија,  на  начин  и  постапка  утврдени  со  Законот  за буџетите на Република  Македонија и Законот за извршување на Буџетот на Република Македонија.
(2) Средствата од ставот (1) на овој член Министерството ги распределува на спортските академии врз основа на мерила и критериуми за распоредување на средствата на спортските академии, кои ги утврдува министерот.

(3)  Министерството го контролира наменското  користење на  средствата  од став (2) на овој член.

Член 17
(1) Надзор над спроведувањето на одредбите на овој закон и прописите донесени врз основа на овој закон врши Министерството.

(2) Инспекциски надзор над спроведувањето на одредбите на овој закон и прописите донесени врз основа на овој закон врши Државниот просветен инспекторат, согласно со закон.

Член 18
(1) Глоба во износ од 1.000 до 1.500 евра во денарска противвредност ќе и се изрече за прекршок на спортската академија, ако:
              - запише ученик кој не поседува потврда дека поседува способности за спортски вештини за запишување во спортска академија (член 9 став (2)) и 
             - ангажира тренер на ученик  кој не ги исполнува општите и  посебните критериуми за тренер (член 15). 

             (2) Глоба во износ од 700 до 1.000 евра во денарска противвредност ќе му се изрече на одговорното лице во спортската академија од ставот (1) на овој член.
Член 19
Подзаконските акти  утврдени со овој закон ќе се донесат во рок од девет месеци од денот на влегувањето во сила на овој закон.

Член 20
Овој закон влегува во сила осмиот ден од денот на објавувањето во “Службен весник на Република Македонија”, а ќе отпочне да се применува од учебната 2016/2017 година.

